
УНАДАГ ДУГУЙ

	Багадаа би унадаг дугуйтай болохын дон шүглэж, сэтгэлийн түг болж явлаа. Одоо ч гэсэн бяцхан жаалууд гинжит дугуйгаар зугаалж, арай томхон нь хэрээс хэтэрсэн ганган дугуй унаж явахыг харахад багын гомдол зүрхнээ дахин хэнзэлдэг шүү. Миний багад ийм гоё дугуйнууд ор сураггүй байж дээ. Зөвхөн том хүний дугуй л байх. Тэр нь бас өдрийн од шиг ээ. Зөвлөлтийн анхны дугуй «Украина» дөнгөн данган хөлд орж... «Оппель-Латвелла», «БСА» зэрэг үнэ хадсан гадаад дугуйнууд хаа нэг үзэгдэнэ.

	Манайхны суудаг аварга том байшинд л гэхэд дугуйтай хүүхэд ганцхан байлаа. Хөл нь дөрөөндөө хүрэхгүй тэр амьтан тарган нугас алцганаж явахын адил эмээл дээрээ холбилзох нь хэдийгээр инээдтэй боловч бидэндээ тэгэхэд атаархам сайхан зүүд байлаа. Бид, хоёр ширмэн дугуй банзанд хавчуулан бэхэлж түрэн гулгадаг юм хийгээд түүгээрээ л нэг юм хорхойгоо дарж байдаг сан. Армяны мухар гудамжнаас Покровкийн зүг сайтар хүч авч олигтой тийрч өгвөл трамвайн зам хөндлөн гарч уулзвар гатлаад цааш уруудан бараг л Москва гол хүртэл жирийдгийг нь бодоход энэ маань бас сүрхий эд л дээ. Нүүрэнд салхи сэнгэнэж, хамаг биеэр хурдны омог тархахыг мэдрэхүй явган хүмүүс, сандран зайлж байх нь бахтай... Гэхдээ л унадаг дугуйтай яахин зүйрлэх бил ээ! Гулгуур дугуйн хөдөлгөөнд жигүүр ямагт дутаж, хурд нь улам саарахаас биш нэмэгдэнэ гэж байхгүй. Харин хуучин цэцэрлэгийн гудамжнаас гүдгэр даваад уруудахад овоо хурд нэмэх боловч энэ нь удаан үргэлжлэхгүй. Төдхөн л хурд саарсаар газрын хавтгайд хүрэнгүүт гэлдэр гэлдэрсээр сөнөнө. Тэгээд хамгийн уйтгартай нь гэвэл буцахдаа нөгөө сүрхий унааг чинь үүрээд мацна шүү дээ.

	Манайд нэг онгож гандсан гэрэл зураг байх. Тэр зураг дээр өвөө маань залуухнаараа, аав, Гриша ах хоёр баруун зүүн талд нь дөрвөлжин хээтэй эрээн цамц, тэвхүүзэн малгай, хавчлагатай өмд өмсөөд саглагар модны дор тус тусынхаа дугуйны дөрөөн дээр зүүн хөлөө тавин зогсжээ. Гэрэл зурагчныг «Бэлдээд!» гэхэд тэд нар эмээл дээрээ алавхийн мордож, муусайн явган заяатын хүсээд хүрэхгүй алсын алсад жирийлгэн одох гэж байгаа юм шиг надад санагдана. Тэгээд ч энэ зургийг би бүтэн цагаар ширтэн суудаг сан. Тэдний ухасхийхэд бэлэн байгаа бие булчингийн хүчрэл, хөлийн доорх дөрөөн тулгуур, халуун бариул, атгасаар хөлөрсөн гарын алганы чийг миний биед тэр чигээрээ дамжаад ганц хором гэхэд л дэргэдүүр минь ургаа модод жирэлзэн хоцорч, дугуйн доогуур сүүдэр нь хөврөөд гялалзан эргэлдэх хэгээсний алтан цацраг нүднээ үзэгдэнэ.

	Өвөөгийн ярих нь: аав, ах хоёрт тэдгээр дугуйг гимназ төгсгөхөд нь бэлэглэж, тэднээс хоцрохгүйн тулд өөрөө бас дугуй авсан ажээ. Энэ дугуйнууд бараг л намайг гарах хүртэл байж байгаад нэгэн мянга есөн зуун хориод оны эхээр өлсгөлөнгийн жил шар будаанаас арилжсан гэдэг.

	Манайхан дотроос миний зовлонг мэдэх ганц хүн нь өвөө байлаа. Аавтай би цөөн уулзана. Барилгачны мэргэжил, нэгэн газар удах дургүй төрөлхийн нь зан түүнийг нэг байгууламжаас нөгөөд байнга шилжүүлж, Ижил мөрний саваас Сибирийн гүнд, Москва орчмоос хойд туйлд аялуулдаг байсан юм. Эцгийн тухай дурсамж гэвэл ээж бид хоёрын туулан очиж уулздаг асар урт холын зам, урьд үзээгүй том хот, их мөрнүүд байлаа. «Эцэг» гэсэн үгтэй Ижил, Енисей, Обь, Ангар Саратов, Эрхүү, Кандалакша, Шатура гэсэн нэрс хамт сэтгэлд төрж, хамгийн сүүлд нь л Цэнгэг цөөрмийн ойролцоох манай гэр санаанд ордог юм. Харин «өвөө» гэдэг үгийг дуулангуут түүний зааснаар гархинд суниаж, туухай өргөж сурсан хуучин сууц минь, гараас хөтөлж тэшүүр дээр тэнцүүлсэн Цэнгэг цөөрмийн мөс бэлхнээ харагдана. Зодооны тухай, ангийн охидын тухай, мэдээжээр унадаг дугуйны тухай анхны минь эр хүний яриа аавтай биш өвөөтэй холбоотой билээ.

	Өвөө минь үзлэгийн эмчийн өчүүхэн цалингаар дугуй авч өгч чадахгүй байгаадаа сэтгэл гутрах боловч надад дугуйны тухай харамгүй ярьж, түүнийг нь би сонсоод ханадаггүй байлаа. Унадаг дугуйны бүх төрөл, тэдний давуу тал, дутуу талыг би өвөөгөөс мэдэх болсон юм. Басхүү түүний ярианаас ойн замаар довтолгон явахад гацуурын боргоцой дугуй дороос хэрхэн бууддаг тухай, хуучин хожуул яаж донслуулдаг тухай, засмал зам дээр автомашины араас зүүгдэх нь сайхан мөртөө аймаар байдаг тухай, охид сундлаад нуур, горхи, ойн зүг явдаг тухай олж мэдсэн юм. Өвөө энэ бүхнийг ярьж өгөөд «Гэхдээ үүний тулд дугуйгаа сайн унаж сурсан байх хэрэгтэй» гэж нэмнэ. Би ч мөчөөгөө өгөхгүй, «Тэр цагтаа сурчихна аа, гайгүй» гэдэг сэн.

	Тэр бээр хүүхдүүд (аав, ах хоёр)-тэйгээ дугуйгаар аялсан гайхамшигт аяныхаа тухай, Сокольник, Петровичийн цэцэрлэгт хүрээлэнгээс өгсүүлээд Ока хүртэл зугаалан явсан тухайгаа ярьж өгнө. Яриандаа булуу нь халаад ирэхлээрээ сандлаа буруу харуулж зайдалчхаад хоёр том гараараа түшлэгээс нь зуурч, нүдээ алсад үзүүрлэн, хөлөөрөө дөрөө гишгэх мэт хөдөлгөөн хийнэ. Тэгээд инээд алдах нь идэр нас, хурдны цэнгэлийг амсаж, хөвгүүдтэйгээ замд ээнэгшихийн жаргал эдлэн, дугуй гэгч гайхамшгийг бахархахын сэтгэл дүүрэн. 

	Тэгээд нүдээ сүрхий цавчлан:

	— Чамд дугуй авч өгч чадахгүй юм бол би хэний хүү болох бол! гэж итгэлтэй хэлдэг байлаа.

	Би ч өвөөд итгэж байлаа. Гагцхүү санаа зовох юм нь гэвэл ямар маркийн дугуй авах вэ гэдэгт л байлаа. Юу гэвэл өвөө дээр үед цуунд гарсан пүүсүүдийг л мэдэхээс биш одоогийн шинэ дугуйнуудын нэрийг ч сонсоогүй байсан юм. Би Армяны гудамж, Покровка хоёроор сэлгүүцэж ямар дугуй илүү болохыг дугуйчдаас сураглана. Хариулсан бүхний амнаас гарах үг өвөөгийн унаж байсан дугуйг л сайн гэлцэнэ. Би шөнөдөө «Дукса», «Эндфильда» «Латвелла», «Оппель», «БСА», «Украина» болон юм юмнаас босгож хийсэн янз бүрийн дугуй зүүдэлнэ. Намайг унах дугуйгаа сонгож амжаагүй байхад өвөө мөнгөтэй болчих вий гэж бас айж байлаа. Гэтэл тэгэхийн заяа байсангүй.

	Зуу наслах тавилантай баймаар чийрэг ануухан өвгөчүүл гэнэт бөндийгөөд өгөх нь аль олон байдаг шүү дээ. Өвөө маань бас л тийнхүү гэнэт ёсыг үзүүлэв.

	Оршуулах өдөр намайг зуслан дээрээс авчирсан боловч өвөө рүү ойртуулсангүй. Гэрээр л дүүрэн танихгүй хүмүүс. Тэд, хэзээ язааны эзэн нь юм шиг нэрэлхэж бэргэх юмгүй тухалж, би л гаднын хүн шиг хөөгдөж байлаа. Энэ хүмүүс аль хэдийнээс манай гэрт дайран орж ирээд эз дийлэмхий бүдүүлэг зан, чимээ шуугиан, хаймар цувныхаа муухай үнэрээр гэрийг минь дүүргэж талхлахаар завдаж байсан бөгөөд өвөө маань л саад болж байсан юм шиг надад санагдаад явчихлаа. Тэгээд л өвөөг өнгөрчихлөөр ганц тээг нь арилж, гэр орныг минь эзлэн авав уу гэмээр. 

	Гэхдээ л би яаж ийгээд өрөөг нь нэг шагайж орхилоо. Хаалганы завсраар нэг их цэцгээр бүрсэн юм харагдав. Цэцгэн дунд жинтүү дээр өнгө нь үхэж хөх туяа татаад нүдний аяга хонхойж ширгэсэн эв хавгүй нүүр, ягаан уруулын дээрх буурал сахал цавуугаар наачихсан юм шиг санагдлаа. Үүнийг үзээд л би өвөө маань үнэхээр үхэж дээ гэж мэдсэн юм.

	Танихгүй авгай нар уйлалдаж, миний хацрыг сэжиг хүрмээр хүйтэн нулимсаараа норгон үнсэх нь, хэнэггүй царайлах бусад хүмүүсээс илүү дараатай. Сүүлдээ бүр байж суухын аргагүй болох үед ашгүй хаанаас ч юм бэ ээж гарч ирээд:

	— Чи Козловынд ор. Тоня чамайг гал тогооны өрөөнд хүлээж байна гэлээ.

	Козловынхон манай доод давхарт байх. Тэд гурвуулаа суудаг. Эцэг нь жолооч, хар сахалтай, тохойгоо хүрсэн хар савхин бээлийний үнэр шингэсэн хар хүн, хонин бор нүдтэй, богино халимагтай хоёр охинтойгоо байдаг байв. Охид нь Тоня, Зина гэсэн нэртэй, хоёулаа үйлдвэрт ажилладаг том хүүхнүүд. Тоня намайг хөтөлсөөр харихад Зина үүдэндээ угтаж аваад юм ч хэлсэнгүй, зүгээр л гарыг минь эр хүн шиг чанга атгаж сэгсчлээ. Эгч дүүсийг ялгах юмгүй. Шавилхан бие, цэх нуруу, жижигхэн дугариг царай бүгд адилхан. Ялгарах юм гэвэл инээх нь л байлаа. Тоня эмсгий шүдтэй болохоороо түүнийгээ нууж жуумалзасхийн инээнэ. Харин Зинагийн шүд хэлхсэн сувд шиг учраас итгэлтэй удаан инээдэг сэн.

	Ил захидлын цуглуулга үзэх үү? гэж Тоняг инээмсэглэхэд би за ч гэсэнгүй, үгүй ч гэсэнгүй. Танихгүй айлын гэр доторх хана цонхыг эргүүлж тойруулан харж зогслоо. Козловынх манай дор боловч өөр байрлалтай ажээ. Манай цонхоор Армян сүмийн дөнгөж ганжир нь харагддаг бол тэднийд тэнгэрийн талыг халхалсан их бөмбөгөр орой нь тэр чигээрээ үзэгдэж байна. Манайд орос сүмийн таван орой буйгаараа ил байхад энд зөвхөн жунгаа цугласан хэрээс нь харагдана. Эндээс түлээний саравч, тагтааны хашаа үзэгдэхгүй мөртөө урьд өмнө нь миний ажиглаагүй том моддын мөчир цонх шүргэн байх нь гайхалтай.

	Би цонхноос харцаа салгаж өөр зүг харвал... нүдэндээ итгэсэнгүй. Ханын дэргэд модон тавиур дээр спортын хөнгөн дугуй агаарт хий зогсож байлаа. Козловын охидыг дугуй унаж явахыг би ер хараагүй билээ. Тоня, Зина хоёр өглөө бүхэн улаан алчуураар толгойгоо шавхийтэл боож ажилдаа явган гардгийг мэднэ.

	— Энэ хэний юм бэ?

	— Миний дасгалын дугуй. Намайг дугуйчин гэж мэддэггүй юм уу? гэж Зинагийн үг итгэл дүүрэн, тод сонсогдлоо.

	— Үгүй!

	— Яагаад мэддэггүй юм бэ? Бүх Москвагийн хэмжээнд гуравдугаар байр эзэлсэн хүн шүү. Унаж үзнэ үү? гэж Тоня хэлэв.

	— Болох уу? гээд би Зина руу харлаа.

	Зина нүүр дүүрэн инээж мөрөн дээрээс минь чанга мөртөө эвтэйхэн барьж дугуй руугаа түлхлээ. Энэ насандаа би анх удаа тийнхүү гайхамшигт энэ машинд ойртож үзэх нь тэр. Гурвалжин арал, урд сэрээний махир хоёр төмөр, дугуйны зөв тойрог, аргалын эвэр шиг угалзарсан гap цөмөөрөө л ханан дээр зурсан мэт дурайн үзэгдэнэ.

	Зүрхэн хэлбэрт арьсан суудалд нь гар хүрч үзвэл хурууны аясаар намсхийн агшив. Би энэ эмээл дээр мордохыг хэзээ ч зүрхлэхгүй байх сан. Гэтэл Зина гар хүрэнгүүт суудлыг нь салгаж, оронд нь жинтүү тавиад:

	— Мордоод! гэж тушаалаа.

	Жинтүү дээр авирч гарвал хөл маань дөрөөнд хүрч, гар маань бариулаа чанга атгажээ. Бие минь хэзээ язааны дугуйчин шиг эвлэрч нуруу бөгтийн, гэдэс татагдаж, хүзүү сунаад ирлээ.

	— Жийгээч дээ, тэгээд! гэж Зина хашхирлаа.

	Эхлээд л нэг гишгэтэл дөрөө эргэлдэж сүүлдээ би дөрөөгөө гишгэх биш дөрөө маань хар аяндаа миний хөлийг улам улам хурдан хөдөлгөж байх шиг санагдаж байв. Эргэлдэж буй дугуйны сүрчигнэх чимээ улам жигдэрч хажуухан талд дууны сүүдэр гэмээр хангинан байлаа.

	— Хөөе, чи яагаад чагнаалдахгүй байна аа.

	Нээрээ ч яарвал даардаг биш үү, хотын төв, олон машин тэрэг, явган зорчигчдын дундуур би хага зүсэн хурдалж явна. Долоовор хурууны аясаар дуун дохио хангинах нь таатай. Хормын дотор хотын хөдөлгөөн алга болж, гагцхүү миний дүрс үзмэрт цонхны шилэнд жирэлзэн, талх боовны дундуур, бяслаг, хиам, лаазалсан махны дундуур, хуй торго, толгой даавууны дундуур, ер дэлгүүрийн өмнөө барьдаг бүхнийг нэвт шувт зүсэн хурдалж явна... Дугуй дороос юу үсэрч, би тэгтлээ донслоо билээ. Чулуу юу, шувуу юу? Биш ээ, гачуурын боргоцой байна. Хот тэртээ ард үлдэж, гачуурын махиралдсан үндэс хөшилдөх балар бүдэг ойн жимээр шуугиулж явна. Хүнд хар мөчрүүд хацрыг минь гуядан алдаж баруун зүүн талаар хоцорно.

	Урдхан талд минь салхи сэнгэнэсэн голын хөхөлбий цайвар толио мяралзаж, дугуй хүндрээд явчихлаа. Харав уу тэр, Зинагийн улаан алчуур нүдний өмнө дэрвэж, борхон хацар нь миний хацарт шүргэж байна. Үүнийг хүртэл чадах байжээ би, өвөө минь! Гэвч би хурдаа сааруулах дургүй байна. Баяртай Зина, дараа чамайг сундалъя.

	Дугуй минь дахиад хөнгөрч, би голоор яах сан билээ гэж бодоод жолоо залан эргүүлэв. Хуй салхи шиг хурдалж явна. Хажууханд минь аав, ах бүрлээч өвөө минь эрээн цамц, хавтгай тэвхүүзээ өмсөөд чөргөрхөн дугуйгаар жийж явна. Унадаг дугуйны гайхамшигт тэгтлээ итгэж явсан минь талаар болсонгүй. Дугуй амьд үхсэн хоёрыг нэгэн их сайхан, амьсгаа давхцуулам уралдаан тэмцээнд нийлүүлснээр үхлийг үгүй хийсэн төмөр эвэртэй, ган болд, гавшгай хөнгөн бурхан мэт санагдаж байв.

	Бид зөвхөн газарт уягдсангүй, тэнгэрээр тэлгүүлж, тэртээ дор моддын орой ногоон долгис хаялан шуугьж, Армян сүмийн алтан ганжир гялалзан, орос дацангийн халтар тэргүүн, Москвагийн олон байшингийн ногоон, хүрэн дээвэр жирэлзэн өнгөрч нисэж яваа тагтаа зогсоо юм шиг үзэгдэх нь бидний хурднаас болжээ.

	Бид хоорондоо үл дуугарна. Биднийг зөвхөн хөдөлгөөн л холбож, түүнд л бидний учирсны баяр, нийлэмж, илч дулаан хуримтлагдсан мэт ээ. Улаан хошуут жунгаанууд тэнгэр харлатал замд тээглэхэд бид зүсэн гарч тэдний нэвсгэнэх далавч тэнгэрийн цэлмэг өнгөн дээр хар цасны ширхэг шиг үзэгдмүй.

	Тэнгэрийн гэгээн зурваст зөвхөн бид хэд, басхүү алтан хараацайн хадуур мэт даль үзэгдэнэ. Зүрх маань нисэж яваа заяандаа, нэгэн нууцыг танин мэдсэндээ баясан цохилж байна. Тэр нууц нь юу вэ гэвэл өвөө маань эзгүй болсон ч хөнгөн дугуй нь амьд бидэнтэй уулзуулахад ямагт бэлэн байгаа ажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

